
Annotatsiya 
Maqolada sanoat korxonalarida mahsulot sifatini boshqarishning tarmoqlar kesimidagi umumiy 

va oʻziga xos jihatlari tadqiq qilindi. Oʻtkazilgan tadqiqotlar asosida shakllangan ilmiy xulosalarni 

inobatga olib, Oʻzbekiston sanoat korxonalarida mahsulot sifatini boshqarish samaradorligini 

oshirishga qaratilgan tarmoq xususiyatlariga moslashtirilgan adaptiv sifat menejmenti modelini 

amalga oshirish mexanizmining konseptual tuzilmasi ishlab chiqildi va mazkur modelning milliy 

iqtisodiyotning raqobatbardoshligi va sanoat samaradorligini oshirishga xizmat qiluvchi muhim 

ilmiy-amaliy vositasi ekanligi asoslandi. 

Kalit soʻzlar: Sanoat korxonalari, tarmoq xususiyatlari, adaptiv sifat menejmenti, mahsulot 

sifatini boshqarish, sanoat tarmoqlari, sifatni boshqarish amaliyoti. 

 

В статье исследованы общие и специфические особенности управления качеством 

продукции на промышленных предприятиях в разрезе отраслей. На основе результатов 

проведённых исследований и сформулированных научных выводов разработана 

концептуальная структура механизма реализации адаптивной модели менеджмента качества, 

учитывающей отраслевые особенности промышленных предприятий Узбекистана. 

Обосновано, что данная модель является важным научно-практическим инструментом 

повышения эффективности управления качеством продукции, а также способствует 

укреплению конкурентоспособности национальной экономики и повышению эффективности 

промышленного производства. 

Ключевые слова: Промышленные предприятия, отраслевые особенности, адаптивный 

менеджмент качества, управление качеством продукции, отрасли промышленности, практика 

управления качеством. 

 

The article examines the general and sector-specific aspects of product quality management in 

industrial enterprises. Based on the findings of the conducted research and taking into account the 

developed scientific conclusions, a conceptual framework for the implementation mechanism of an 

adaptive quality management model tailored to the specific characteristics of industrial sectors in 

Uzbekistan was developed. The study substantiates that this model serves as an important scientific 

and practical tool for enhancing the effectiveness of product quality management in industrial 

enterprises, while contributing to improving the competitiveness of the national economy and 

increasing industrial efficiency. 

Keywords: Industrial enterprises, sector-specific characteristics, adaptive quality management, 

product quality management, industrial sectors, quality management practices. 

 

Bugungi kunda sanoat ishlab chiqarishining barqaror rivojlanishi mamlakat iqtisodiy 

taraqqiyotining muhim omillaridan biri hisoblanadi. Sanoat korxonalari faoliyatining samaradorligi 

ishlab chiqarish hajmi bilan bir qatorda mahsulot sifati, uning isteʼmol xususiyatlari, ishonchliligi va 

bozordagi raqobatbardoshligi bilan ham belgilanadi. Global iqtisodiyotda raqobatning kuchayishi, 

texnologik yangilanishlarning jadallashuvi hamda isteʼmolchilar ehtiyojlarining oʻzgarishi 

korxonalarda mahsulot sifatini boshqarish tizimlarini takomillashtirish zaruratini yanada 

kuchaytirmoqda [1]. Mahsulot sifati sanoat korxonasining ishlab chiqarish faoliyati natijasini 

ifodalovchi eng muhim koʻrsatkichlardan biri boʻlib, u korxonaning iqtisodiy samaradorligi, bozor 

ulushi va uzoq muddatli rivojlanishiga bevosita taʼsir koʻrsatadi. Sifatni boshqarishning samarali 

tashkil etilishi ishlab chiqarish xarajatlarini kamaytirish, nuqsonlar ulushini qisqartirish, resurslardan 

oqilona foydalanish va isteʼmolchilar talablarini qondirish imkoniyatlarini kengaytiradi. Shu sababli 

zamonaviy sanoat korxonalarida sifatni boshqarish ishlab chiqarish jarayonining ajralmas tarkibiy 

qismi sifatida qaralmoqda [2]. 

Sanoatning turli tarmoqlarida ishlab chiqarish texnologiyalari, foydalaniladigan resurslar, 

mahsulotning funksional xususiyatlari va sifat koʻrsatkichlari oʻzaro sezilarli darajada farq qiladi. 

Masalan, mashinasozlik tarmogʻida mahsulotning texnik aniqligi va ishonchliligi ustuvor ahamiyat 

kasb etsa, oziq-ovqat sanoatida xavfsizlik va isteʼmol xususiyatlari, kimyo sanoatida esa texnologik 

barqarorlik va ekologik talablar muhim oʻrin tutadi. Bunday farqlar mahsulot sifatini boshqarish 

usullarini ishlab chiqishda har bir tarmoqning oʻziga xos xususiyatlarini hisobga olish zarurligini 

koʻrsatadi [3]. 

Mazkur holatlar sanoat korxonalarida mahsulot sifatini boshqarishning tarmoqlar kesimidagi 

umumiy va oʻziga xos jihatlarini ilmiy asosda tadqiq etish zaruratini yuzaga keltirmoqda. Tarmoq 

xususiyatlarini hisobga oluvchi boshqaruv yondashuvlarini ishlab chiqish korxonalarda mahsulot 

sifatini oshirish, ishlab chiqarish samaradorligini yuksaltirish, resurslardan foydalanish 

natijadorligini yaxshilash hamda milliy sanoatning raqobatbardoshligini mustahkamlashga xizmat 

qiladi. 

Mahsulot sifatini boshqarish korxona faoliyatining samaradorligini oshirish, ishlab chiqarish 

xarajatlarini kamaytirish hamda raqobatbardoshlikni taʼminlashning muhim omillaridan biri sifatida 

ilmiy adabiyotlarda keng oʻrganilgan. Soʻnggi yillarda olib borilgan tadqiqotlar sifat menejmentining 

anʼanaviy nazariyalaridan raqamli texnologiyalar, sunʼiy intellekt va Quality 4.0 konsepsiyasiga 

asoslangan yondashuvlarga oʻtish tendensiyasi kuzatilayotganligini koʻrsatmoqda. Bunda sifatni 

boshqarish nafaqat mahsulotning yakuniy sifatini nazorat qilish, balki ishlab chiqarishning barcha 

bosqichlarini yagona boshqaruv tizimiga integratsiyalash vositasi sifatida talqin qilinmoqda [4]. 

Keyingi yillardagi tadqiqotlarda sifat menejmentining tarmoq xususiyatlari tobora koʻproq 

eʼtibor qaratilayotgan yoʻnalishlardan biriga aylandi. Xususan, ishlab chiqarish korxonalarida olib 

borilgan bibliometrik tahlillar sifat menejmenti boʻyicha ilmiy ishlarning asosiy qismi mashinasozlik, 

avtomobilsozlik, elektronika va oziq-ovqat sanoati misolida olib borilganligini koʻrsatadi. Bunda 

tadqiqotlarning aksariyati ishlab chiqarish samaradorligi, nuqsonlarni kamaytirish, hamda 

isteʼmolchilar ehtiyojlarini qondirish masalalariga qaratilgan. Shu bilan birga, turli sanoat 

tarmoqlarining texnologik xususiyatlarini qiyosiy baholovchi tadqiqotlar soni nisbatan kamligi qayd 

etilgan [5]. 

Baran, Erhan va Polat, Tulay Korkusuz tomonidan oʻtkazilgan tahlilda Industry 4.0 

texnologiyalarining sifat menejmentiga taʼsiri tizimlashtirilgan. Tadqiqot natijalariga koʻra, aqlli 

ishlab chiqarish, narsalar interneti (IoT), katta hajmdagi maʼlumotlar (Big Data) va sunʼiy 

intellektdan foydalanish sifatni nazorat qilish imkoniyatlarini sezilarli kengaytiradi. Biroq mualliflar 

ushbu vositalarni qoʻllashda tarmoqning texnologik xususiyatlarini hisobga olish zarurligini alohida 

qayd etganlar [6]. 

Soʻnggi yillarda amalga oshirilgan tizimli adabiyotlar sharhlari sifat menejmentining raqamli 

transformatsiya bilan uygʻunlashuvi, korxonalarning innovatsion salohiyati va barqaror 

rivojlanishiga ijobiy taʼsir koʻrsatishini tasdiqlaydi. Biroq mavjud tadqiqotlarda asosiy eʼtibor sifat 

menejmentining umumiy tamoyillariga qaratilgan boʻlib, sanoat tarmoqlarining oʻziga xos ishlab 

chiqarish sharoitlarini hisobga oluvchi adaptiv boshqaruv modellari yetarli darajada ishlab 

chiqilmaganligi taʼkidlanadi [7]. 

Yuqorida keltirilgan holatlarni inobatga olib, sanoat korxonalarida mahsulot sifatini 

boshqarishning tarmoqlar kesimidagi umumiy va oʻziga xos jihatlarini tadqiq etish lozim. Ushbu 

maqsadga erishish uchun dastlab tarmoqlar kesimida mahsulot sifatini boshqarishning umumiy 

xususiyatlarini tahlil qilish orqali 1-jadvalda keltirilgan natijalarni olishga erishildi. 

1-jadval 

Sanoat korxonalarida mahsulot sifatini boshqarishning tarmoq xususiyatlarining umumiy 

jihatlari tahlili 

№ 
Sanoat 

tarmogʻi 

Mahsulot 

sifatini 

boshqarishning 

tarmoq 

xususiyati 

Mahsulot 

sifatini 

boshqarish 

usullari 

Mahsulot 

sifatini 

nazorat qilish 

mezonlari 

Tarmoq 

uchun xos 

boʻlgan sifat 

omillari 

1 
Oziq-ovqat 

sanoati 

Xavfsizlik, 

sanitariya va 

saqlanish 

muddati 

HACCP, ISO 

22000, 

laboratoriya 

nazorati 

Mikrobiologik 

koʻrsatkichlar, 

yaroqlilik 

muddati 

Gigiyena 

talablari, tez 

buziluvchanlik 

2 Mashinasozlik 

Aniqlik, 

mustahkamlik, 

ishonchlilik 

TQM, Six 

Sigma, 

standartlashtirish 

Texnik 

parametrlar, 

defektlar soni 

Yuqori 

aniqlikdagi 

ishlab 

chiqarish 

3 Kimyo sanoati 

Ximiyaviy 

tarkib 

barqarorligi 

Laboratoriya 

tahlili, ISO 

standartlari 

Reaktiv 

tozaligi, 

xavfsizlik 

koʻrsatkichlari 

Ekologik xavf, 

xavfli 

moddalar 

4 
Toʻqimachilik 

sanoati 

Material sifati, 

rang 

barqarorligi 

SPC (statistik 

jarayon 

nazorati), 

sertifikatlash 

Matoning 

chidamliligi, 

rang sifati 

Xom ashyo 

sifatining 

taʼsiri 

5 Elektrotexnika 

Xavfsizlik va 

funksional 

ishonchlilik 

ISO 9001, 

avtomatik 

testlash 

Energiya sarfi, 

ishlash 

muddati 

Innovatsiya va 

texnologiya 

tez oʻzgarishi 

6 Farmatsevtika 
Samaradorlik va 

xavfsizlik 

GMP, GLP, 

qatʼiy 

laboratoriya 

tekshiruvi 

Biologik 

muvofiqlik, 

sterillik 

Davlat 

nazorati 

yuqoriligi 

7 
Qurilish 

materiallari 

Mustahkamlik 

va standartlarga 

moslik 

Sertifikatlash, 

texnik sinovlar 

Bosimga 

chidamlilik, 

sifat standarti 

Tabiiy 

resurslar sifati 

8 Metallurgiya 

Metall tarkibi 

va mexanik 

xususiyatlar 

Texnik 

monitoring, 

avtomatik 

nazorat 

Qattiqlik, 

elastiklik 

Yuqori harorat 

jarayonlari 

Manba. Muallif tomonidan tuzilgan. 

 

Sanoat korxonalarida mahsulot sifatini boshqarishning tarmoq xususiyatlarining umumiy 

jihatlari tahlil qilish orqali oziq-ovqat, mashinasozlik, kimyo, toʻqimachilik, elektrotexnika, 

farmatsevtika, qurilish materiallari va metallurgiya kabi sanoat tarmoqlarida mahsulot sifatini 

boshqarishning umumiy maqsadi bir xil boʻlsa-da, sifat boshqaruvini amalga oshirish vositalari va 

baholash mezonlari oʻzaro farq qilishi aniqlandi. 

Sanoat tarmoqlari kesimida mahsulot sifatini boshqarishning umumiy xususiyatlari tahlili 

mahsulot sifatini boshqarish tizimi universal mexanizm sifatida emas, balki tarmoq xususiyatlariga 

moslashtirilgan adaptiv boshqaruv modeli sifatida shakllantirilishi lozim boʻladi, degan konseptual 

ahamiyat kasb etuvchi ilmiy xulosaga kelindi. Ushbu holat har bir sanoat sohasida mahsulotning 

funksional maqsadi, xavf darajasi, texnologik jarayonlari va isteʼmol qiymati turlichaligi sababli, turli 

tarmoq mahsulotlari sifat koʻrsatkichlarining oʻzaro differensiallashuvini keltirib chiqarishi bilan 

izohlanadi. 

Shu oʻrinda taʼkidlash joizki, oʻtkazilgan tahlillar sanoat korxonalarida mahsulot sifatini 

boshqarish amaliyotida tarmoq xususiyatlaridan kelib chiqib, oʻzaro farqlanish holatlari ham koʻzga 

tashlanishini koʻrsatdi. Tahlillarga koʻra, sanoat tarmoqlarida mahsulot sifatini boshqarish amaliyoti 

boshqaruvning maqsadi, sifatni baholash mezonlari, nazorat mexanizmlari va risk darajasi boʻyicha 

bir biridan sezilarli darajada farqlanishini koʻrsatdi. 

 
1-rasm. Sanoat korxonalarida mahsulot sifatini boshqarish amaliyotining tarmoq 

xususiyatlari boʻyicha oʻzaro farqlanish mezonlari 

Manba. Muallif tomonidan tuzilgan. 

 

Umuman olganda, sanoat korxonalarida mahsulot sifatini boshqarish xususiyatlarining 

tarmoqlar kesimidagi oʻzaro farqlanishi ishlab chiqarish texnologiyasi, mahsulotning funksional 

vazifasi, risk darajasi va bozor talablari bilan belgilanadi. Shu sababli zamonaviy sanoat siyosatida 

mahsulot sifatini boshqarishning tarmoqqa moslashtirilgan adaptiv modelini ishlab chiqish dolzarb 

ahamiyat kasb etadi. Bu esa milliy sanoatning raqobatbardoshligini oshirish, mahsulot eksportini 

kengaytirish va iqtisodiy xavfsizlikni taʼminlashning muhim institutsional sharti sifatida namoyon 

boʻladi. 

Oʻtkazilgan tadqiqotlar asosida shakllangan ilmiy xulosalarni inobatga olib, Oʻzbekiston sanoat 

korxonalarida mahsulot sifatini boshqarish samaradorligini oshirishga qaratilgan tarmoq 

xususiyatlariga moslashtirilgan adaptiv sifat menejmenti modelini amalga oshirish mexanizmining 

konseptual tuzilmasini ishlab chiqishga erishildi. Ishlab chiqilgan model sanoat tarmoqlarining 

texnologik, institutsional va bozor xususiyatlarini hisobga olgan holda mahsulot sifatini boshqarish 

tizimini shakllantirish va takomillashtirishning kompleks yondashuvini oʻzida aks ettirganligi bilan 

ahamiyatli hisoblanadi. Taklif etilayotgan adaptiv sifat menejmenti modelini Oʻzbekistonning turli 

sanoat tarmoqlarida xoʻjalik faoliyati yuritayotgan korxonalar amaliyotlariga joriy etilishi quyidagi 

toʻrt bosqichlarda (2-rasmga qarang) amalga oshiriladi: 

birinchi bosqichida mahsulot sifatini boshqarish tizimiga taʼsir koʻrsatuvchi boshlangʻich 

omillar keltirilgan boʻlib, ular davlat siyosati va meʼyoriy-huquqiy baza, korxonaning strategik 

maqsadlari, bozor talabi va isteʼmolchi kutilmalari, texnologik salohiyat, inson kapitali hamda 

moliyaviy resurslardan tashkil topishi belgilab berilgan. Mazkur omillar sifat menejmenti tizimining 

shakllanishi uchun tashqi va ichki institutsional muhitni belgilab berishi bilan xarakterlanadi; 

adaptiv modelni amaliyotga joriy etishning ikkinchi bosqichida tarmoq xususiyatlarini tahlil 

qilish va moslashtirish jarayoni aks ettirilgan boʻlib, unda mahsulotning funksional xususiyatlari, 

texnologik jarayonlar, risk va xavf darajalari, meʼyoriy talablar hamda raqobat muhiti baholanadi. 

Ushbu jarayon sanoat tarmoqlarining oʻziga xos xususiyatlarini aniqlash orqali mahsulot sifatini 

boshqarish strategiyasini differensiallashgan tarzda shakllantirish imkonini beradi. Shu jihatdan, 

adaptiv yondashuv tarmoq ehtiyojlariga mos maqsadlar, mezonlar va baholash koʻrsatkichlarini 

ishlab chiqishni nazarda tutadi; 

 
2-rasm. Mahsulot sifatini boshqarish samaradorligini oshirishga qaratilgan tarmoq 

xususiyatlariga moslashtirilgan adaptiv sifat menejmenti modelini amalga oshirish mexanizmi 

Manba. Muallif tomonidan tuzilgan. 

 

uchinchi bosqichda esa adaptiv sifat menejmenti tizimini amalga oshirish mexanizmi keltirilgan 

boʻlib, bunda mahsulot sifatini boshqarish maqsadi va samaradorlik koʻrsatkichlarini belgilash, ishlab 

chiqarish jarayonlarini standartlashtirish va optimallashtirish, raqamlashtirilgan monitoring 

tizimlarini joriy etish, risklarni boshqarish, xodimlarning malakasini oshirish hamda mahsulot sifatini 

taʼminlash jarayonlarini qamrab oladi. Ushbu jarayonda ISO, GMP, HACCP kabi xalqaro standartlar, 

shuningdek internet ashyolari (IoT), statistik jarayon nazorati (SPC), Big Data va sunʼiy intellekt (AI) 

texnologiyalaridan foydalanish sifat boshqaruvining institutsional va texnologik asoslarini 

mustahkamlaydi; 

toʻrtinchi bosqichda mahsulot sifatini taʼminlashning nazorat, tahlil va doimiy takomillashtirish 

mexanizmi yoritilgan boʻlib, bunda KPI asosida sifat koʻrsatkichlarini baholash, maʼlumotlarni tahlil 

qilish, nuqsonlarning ildizi sabablarini aniqlash (Root Cause Analysis – RCA), tuzatish choralarini 

ishlab chiqish hamda PDCA sikli asosida doimiy takomillashtirish jarayonlari muhim ahamiyat kasb 

etadi. Ushbu yondashuv sifat boshqaruvining uzluksiz va qayta aloqador tizim sifatida ishlashini 

taʼminlaydi. 

Tadqiqot davomida sanoat tarmoqlarining texnologik, tashkiliy va iqtisodiy xususiyatlari 

mahsulot sifatini boshqarish tizimlarining samaradorligiga sezilarli taʼsir etishi aniqlandi. Xususan, 

turli tarmoqlarda sifat mezonlari va nazorat usullari bir-biridan farq qilishi sababli universal 

yondashuvlar har doim ham kutilgan natijani bermasligi maʼlum boʻldi. Bu esa sifat menejmenti 

tizimlarini ishlab chiqishda tarmoq xususiyatlarini hisobga olish zarurligini tasdiqlaydi. 

Tadqiqot natijalariga koʻra, adaptiv sifat menejmenti modeli korxona faoliyat yuritayotgan 

tarmoqning texnologik darajasi, ishlab chiqarish jarayonlari, resurslar tuzilmasi va mahsulotga 

qoʻyiladigan talablarni inobatga olgan holda shakllantirilganda yuqori samaradorlikka erishish 

mumkinligi asoslandi. Bunday yondashuv nuqsonlar darajasini kamaytirish, ishlab chiqarish 

jarayonlarini optimallashtirish hamda isteʼmolchilar talabini toʻliqroq qondirish imkonini beradi. 

Shuningdek, adaptiv yondashuv sifatni boshqarish tizimining moslashuvchanligini oshirib, turli 

sanoat tarmoqlari oʻrtasidagi farqlarni hisobga olishga xizmat qiladi. Bu esa korxonalarda sifat 

menejmenti tizimini bir xil andozaga solish oʻrniga, ularni tarmoq xususiyatlariga mos ravishda 

takomillashtirish zarurligini koʻrsatadi. 

